MINUTI 

KAMRA TAD-DEPUTATI

IT-TNAX-IL PARLAMENT

GRUPP PARLAMENTARI DWAR IL-KAPITALI EWROPEA TAL-KULTURA 
LAQGĦA NRU. 7
It-Tlieta, 24 ta’ Marzu 2015  
Il-Grupp Parlamentari dwar il-Kapitali Ewropea tal-Kultura ltaqa' fil-Palazz, il-Belt Valletta,  fis-7.07 p.m.
L-Onor. Deo Debattista, President tal-Grupp, ippreseda.
PREŻENTI:  L-Onor. Joe Cassar.
SKUŻATI: L-Onor. Luciano Busuttil u l-Onor. Clyde Puli kienu fuq xogħol parlamentari ieħor fil-Kamra u fil-Kumitat Permanenti għall-Konsiderazzjoni ta’ Abbozzi ta’ Liġi rispettivament.  
TALBA

L-Iskrivan tal-Grupp qal it-talba.
MINUTI

Il-Minuti tal-laqgħa Nru. 6 li saret fit-2 ta’ Diċembru 2014 kienu konfermati.

LAQGĦA MAL-ONOR. OWEN BONNICI, MINISTRU GĦALL-ĠUSTIZZJA, KULTURA U GVERN LOKALI, L-ONOR. STEFAN BUONTEMPO, SEGRETARJU PARLAMENTARI GĦALL-GVERN LOKALI, IS-SUR JASON MICALLEF, CHAIRMAN TAL-FONDAZZJONI VALLETTA 2018, U PROF. ALEXIEI DINGLI, SINDKLU TAL-BELT, DWAR IL-PROĠETT: IL-BELT VALLETTA KAPITALI EWROPEA TAL-KULTURA 2018 – KONTINWAZZJONI
L-Onor. Owen Bonnici, Ministru għall-Ġustizzja, Kultura u Gvern Lokali, l-Onor. Stefan Buontempo, Segretarju Parlamentari għall-Gvern Lokali, u s-Sur Jason Micallef, Chairman tal-Fondazzjoni Valletta 2018, ħadu sehem fid-diskussjoni.  Preżenti wkoll kien hemm Dr Karsten Xuereb, project co-ordinator mal-Fondazzjoni Valletta 2018.  Prof. Alexiei Dingli, Sindku tal-Belt, kien talab li jiġi skużat minħabba mpenji oħra.
Għall-mistoqsijiet u osservazzjonijiet li sarulu, il-Ministru għall-Ġustizzja, Kultura u Gvern Lokali rrimarka li:-

a) kienu se jingħataw fondi lill-Kunsill Malti għall-Arti u lid-Direttorat tar-Restawr għal xogħol ta’ restawr propost mill-Kunsill Lokali li jista’ jkopri wkoll id-diversi niċeċ li hemm fil-Belt;

b) parti sew mir-riżorsi finanzjarji kienu qegħdin imorru għas-salarji u bi sforz ħalli jitnaqqsu l-ispejjeż kienu qegħdin jittieħdu miżuri biex ikun hemm aktar kollaborazzjoni u sinerġija, pereżempju bejn id-Direttorat tar-Restawr  u  Heritage Malta, u billi wħud mill-entitajiet jagħmlu użu mill-istess servizz/i, pereżempju fil-każ ta’ pariri legali;  

c) fuq inizjattiva tal-Kunsill Lokali tal-Belt kienet qed tiġi żviluppata parking area għal xi 50 vettura ħdejn parti minn Triq Marsamxett; 

d) dwar il-Monti kienet għadha kif ħareġ informazzjoni li qabel l-aħħar elezzjoni ġenerali anke l-Partit Nazzjonalista kien wiegħed lill-bejjiegħa tal-Monti biex jarmaw fl-istess żona fi Triq l-Ordinanza fil-Belt.  Il-Ministeru għall-Ekonomija, Investiment u Intrapriżi Żgħar kien qed jieħu ħsieb l-istalls il-ġodda tal-Monti li fir-rigward tad-disinn tagħhom kienet saret kompetizzjoni anke bl-għajnuna tal-Kamra tal-Periti kif ukoll kien qed isir sforz dwar jekk il-Monti jistax jasal sa tarf Triq l-Ordinanza; 

e) il-Gvern kien f’negozjati ma’ min kien qed jokkupa sit pubbliku sabiex jilqa’ fih il-Contemporary Art Space u jekk dak it-tir ma jintlaħaqx diġà kien hemm sit alternattiv għal dan l-iskop; u

f) il-Fondazzjoni Ċelebrazzjonijiet Nazzjonali (FĊN) kienet ġiet assorbita fil-Ministeru tal-Ġustizzja, Kultura u Gvern Lokali bit-twaqqif ta’ kumitat ‘ad hoc’ li fil-fatt kien ġie inkarigat biex jorganizza l-attivitajiet għall-anniversarju tal-Assedju l-Kbir.   

Is-Sur Jason Micallef, Chairman tal-Fondazzjoni V.18, ta din l-informazzjoni, anke b’risposta għall-mistoqsijiet li saru mill- Onor. Joe Cassar u l- Onor. Deo Debattista:- 
a) kienu diġà saru tlett laqgħat tal-Coordination Unit, immexxi mill-Perit Mireille Fsadni, dwar ix-xogħlijiet fi Strada Stretta fejn kien se jsir bdil tas-servizzi tal-ilma u elettriku, kif ukoll xogħol ta’ pavimentar inkluż it-taraġ fil-bidu tat-triq min-naħa ta’ Triq Nofsinhar. Dan il-proġett kien qed ikollu effett pożittiv anke fuq il-prezz tal-proprjetà f’din it-triq.
Dr. Ġużeppi Schembri Bonaci, artist u lecturer fl-Università ta’ Malta, inħatar direttur artistiku biex jgħin fuq il-proġett ta’ Stada Stretta abbażi tar-riċerka tiegħu u l-għarfien li għandu fuq il-Belt;
b) Ir-restawr tal-Biċċerija l-Antika fil-parti t’isfel ta’ Strada Stretta, li kien jikkwalifika għall-finanzjament taħt il-Fond Strutturali Ewropew u li kien qed isir b’konsultazzjoni mar-residenti, kien se jintuża għal career start-ups fil-qasam tal-kultura u għal cultural incubation;

c) il-konsorzju għall-proġett tas-Suq l-Antik kien ġie magħżul u l-pjanijiet dwaru kienu mistennija jitlestew sa’ Mejju 2015;
d) Id-Direttorju Kulturali kien se jiġbor fih il-faċilitajiet kulturali kollha f’Malta u Għawdex, e.g. mużewijiet u wirjiet, u kien qed jitħejja mill-V.18 bis-sehem ta’ entitajiet oħra bħat-Teatru Manoel u St James Cavalier; 
e) il-Fondazzjoni V.18 flimkien mal-Kunsill Malti għall-Arti ngħataw l-inkarigu sabiex jieħdu ħsieb l-aspett kulturali waqt li Malta jkollha l-Presidenza tal-Unjoni Ewropea fejn kienu se jsiru anke wirjiet barra minn Malta, e.g. fil-Lussemburgu u Brussell;
f) kordinament: għal dan il-għan kien hemm is-Supervisroy Council, magħmul mis-Segretarji Permanenti fil-Ministeri tal-Finanzi, Kultura u Turiżmu flimkien mal-Kunsill Lokali tal-Belt u mwaqqaf skont l-istatut tal-Fondazzjoni V.18, u l-Kumitat Inter-ministerjali li kien jinkludi CEOs u kapijiet ta’ entitajiet pubbliċi; 
g) regional coordinators: bil-għan li l-Proġett V.18 ma jkunx ristrett biss għall-Belt kienu se jinħatru 5 regional coordinators, bl-ewwel wieħed ikun dak f’Għawdex bis-sehem tal-Awtorità tat-Turiżmu ta’ Malta, sabiex jieħdu ħsieb attivitajiet kulturali fir-reġjun tagħhom;
h) kienu qegħdin isiru tħejjijiet mis-Sur Mario Philip Azzopardi, artistic director, biex fl-2016 jiġi kkommemorat l-450 Anniversarju tal-Belt Valletta liema attivitajiet kienu se jinkludu anke l-Cottonera;
i) servizzi ta’ trasport bil-baħar: kien jinħass il-bżonn sabiex bejn il-Belt u l-Cottonera jkun hemm l-istess servizzi ta’ trasport bil-baħar li kien hemm bejn il-Belt u Tas Sliema, anke permezz ta’ catamaran li jkun jopera anke wara s-6pm u jorbot viċin il-lift tal-Belt fejn kien meħtieġ isiru xi xogħlijiet; 
j) għall-Proġett MUŻA kien ġie allokat l-Auberge d’Italie fejn ix-xogħol kien għaddej kif ippjanat u fil-fatt il-ħsieb kien li jiġi inawgurat fl-aħħar parti tal-2017.   Dan il-proġett kien se jipprovdi tip ġdid ta’ mużew għal Malta billi jinkoraġġixxi l-parteċipazjoni tan-nies; 
k) Struttura tal-Fondazzjoni: għamel stedina lill-Membri ta’ dan il-Grupp sabiex iżuru l-Fondazzjoni biex jiltaqgħu mal-impjegati tagħha li kienu 12 full-timers u oħrajn fuq bażi part-time; u

l) Il-Monti: mill-aħħar stqarrija li kien għamel huwa ma kienx ġie kkonsultat fuq il-kwestjoni tal-Monti.
Fit-8.15 p.m. il-Grupp aġġorna  għal data u b’aġenda li kellhom jiġu komunikati aktar tard.

